
Ro feroçe Guerræ distintamenti

Stava a mirâ ra povera meschiña,

Quando ro soun de questi crîi dolenti

L'añima ghe ferisce, e l'assassiña:

De Tancredi a ro nomme prontamenti

Comme matta, e imbriæga là camiña.

Vista ra faccia squallida, ma bella,

No smontò, nò, preçipitò de sella.

E in lê versò de non cessante veña

Lagrime, e voxe de sospîri mista:

In che misero ponto chì me meña

Fortuña: ahimè che vista amara, e trista!

Doppo un gran tempo mi te trœuvo appeña.

Tancredi, chì te veddo, e non son vista;

Vista non son da ti, benchè presente,

E in trováte te perdo eternamente.

Meschiña mì! che a ri œuggi mæ me creîva

Ti no poessi in eterno esse nojoso.

Aoura orba vorentæ vegnî vorreìva,

Per non veìte in sto stato doloroso.

Dri bell'œuggi ra sciamma, chi aççendeiva,

Dond'ela? ond'è ro bello raggio ascoso?

Dre masche ro corô così ben fæto,

Dra fronte ro seren dond'ælo andæto?

Ma che? Squallido ancora ti me piaxi.

Añima bella, se ti ê ancon chì drento,

Se ti veì re mæ lagrime, in sti caxi

Perdoña ro mæ furto, e l'ardimento.

Da ra pallida bocca i freidi baxi,

Che ciù câdi ho speraoù, in sto momento

Arrôbo, e sta porzion levo a ra morte

Baxando ste lavriñe exangui, e smorte.

Bello Bocchin, che in vitta compatî

Soleivi con parolle ro mæ mâ,

Me sæ leçito primma de morì

Ro mæ cœu con un baxo consolâ.

Se de çercâro allora aveivo ardì

Forsi me davi quello, ch'arrôbá

Besœugna. Lascia che te strenze, e pœu

Verse l'añima mæ fra i labri tœu.

L'añima mæ, che t'œu seguî, raccœuggi;

Mandera ti, donde ra tò l'è andæta.

Così parlando a se desfà pe ri œuggi,

E pâ ch'uña fontaña a se sæ fæta.

Da st'umó, che ammollî porræ ri scœuggi,

Quæxi ra vitta a quello a ghe fu dæta.

Revegne, arvî ra bocca, e sospirò;

Co i sospiri de quella i sò mescciò.

Ra Donna vè, che ro Guerrê sospira;

Onde per forza a se conforta arquanto.

Arvi ri œuggi, Tancredi, (a crîa) e mira

Re exequie, che te fa questo mæ pianto.

Mirame, che con ti vegnî de tira

Mi vœuggio, e vœuggio aoura morîte a canto.

Mirame un pô: no te n'andâ sì presto:

L'urtimo don, che te domando è questo.

